
ABSTRAK 

Dolomit merupakan sejenis mineral yang didapati dengan banyaknya di negeri Perlis. 
Negeri Perlis merupakan antara pengeluar terbesar dolomit di Malaysia. Kajian ke atas 
dolomit dilakukan untuk menambah nilai dolomit ini kepada potensi kegunaan yang lebih 
efisien. Dolomit Perlis yang digunakan dalam penyelidikan ini diperolehi daripada 
pembekal Tasuh Kuari Sdn. Bhd. Pencirian dolomit Perlis dilakukan dengan menggunakan 
peralatan Malvern Mastersizer bagi analisis saiz partikel, kajian morfologi menggunakan 
SEM dengan dilengkapi penganalisa spektrometer serakan tenaga sinar-X (SEM-EDS), 
penentuan fasa mineral dengan menggunakan XRD, analisis komposisi kimia 
menggunakan XRF dan analisis terma menggunakan TGA. Selain itu, sifat-sifat fizikal 
dolomit Perlis ditentukan melalui analisis ketumpatan pukal dan ujian keliangan, analisis 
penyerapan air dan ujian kehilangan pencucuhan. Daripada analisis yang dijalankan, unsur 
utama yang terdapat pada dolomit adalah kalsium dan magnesium. Kajian morfologi 
menunjukkan dolomit Perlis dan dolomit Ipoh mempunyai bentuk yang tidak seragam dan 
cenderung untuk membentuk pecahan pada butiran yang tidak seragam itu. Penentuan fasa 
mineral yang hadir pada dolomit Perlis ialah kalsium magnesium karbonat, CaMg(CO3)2 
dalam sistem kristal trigonal-rombohedral dan kumpulan ruang ialah R-3. Corak belauan 
sinar-x bagi sampel dolomit Perlis dan dolomit Ipoh didapati hampir sama dan ini 
menunjukkan persamaan dari segi strukturnya. Analisis terma menggunakan analisis 
termogravimetrik (TGA) menunjukkan dolomit Perlis akan mengalami penguraian pada 
dua peringkat apabila dikenakan suhu yang tinggi. Pada peringkat pertama penguraian ini 
berlaku pada suhu 752.54 °C dan diikuti dengan peringkat kedua iaitu 930.52 °C. 
Berdasarkan analisis XRF yang dijalankan, dolomit Perlis mengandungi komposisi utama 
31.5 % kalsium oksida (CaO) dan magnesium oksida (MgO) sebanyak 22.65 %. Dolomit 
Perlis juga mengandungi komposisi logam-logam oksida seperti aluminium oksida (Al2O3), 
ferum oksida (Fe2O3), silikon oksida (SiO2) dan natrium oksida (Na2O). Ketumpatan pukal 
bagi sampel dolomit Perlis dapat ditentukan dengan menggunakan prosedur ASTM C373 
daripada prinsip Archimedes dan menunjukkan bacaan ketumpatan pukal adalah 2.7146 
g/cm3. Dolomit Perlis secara semulajadinya adalah bahan berongga dengan pelbagai darjah 
keliangan. Keputusan daripada ujian keliangan menunjukkan peratusan bagi keporosan 
sebanyak 1.27 % manakala peratusan kehilangan pencucuhan oleh sampel dolomit Perlis 
adalah 28.31 %. Potensi dolomit Perlis sebagai pengisi alternatif yang murah dan mesra 
alam sekitar di dalam termoset epoksi turut dikaji. Penghasilan komposit menggunakan 
dolomit Perlis sebagai bahan mentah yang utama dan resin epoksi sebagai pengikat 
menggunakan konsep komposit muatan berpengisi tinggi. Penentuan sifat-sifat bagi 
termoset epoksi terisi dolomit Perlis melibatkan pengujian mekanikal seperti ujian 
hentaman, ujian pelenturan dan ujian tegangan. Daripada eksperimen yang dijalankan 
didapati sampel C mencatatkan bacaan kekuatan hentaman yang paling tinggi iaitu 1133.33 
J/m. Kekuatan pelenturan dan modulus pelenturan menurun dengan penurunan saiz pengisi 
yang dimasukkan dalam penyebatian komposit manakala nilai kekuatan tegangan dan 
modulus tegangan meningkat dengan peningkatan saiz pengisi yang digunakan. Peratusan 
bagi pemanjangan pada takat putus sampel C menunjukkan peningkatan iaitu 4.65 % 
dengan penurunan saiz pengisi yang digunakan. Ujian pembakaran dalam relau mendapati 
sampel B memberikan penyusunan yang optimum antara resin dan pengisi. Ini dapat 
dibuktikan oleh mikrograf SEM di mana sampel B memberikan interaksi pengisi dan 
matriks yang lebih baik. 

ABSTRACT 

Dolomite is a mineral that abundantly found in Perlis. Perlis is one of the major producers 
of dolomite in Malaysia. Studied had been done on dolomites can added the dolomite value 
to be used in more efficient application. Perlis’s dolomite used in this study was supplied 
by Tasuh Kuari Sdn. Bhd. The characterizations of Perlis dolomite were conducted using 
Malvern Mastersizer equipment for the particle analysis, the morphology study by SEM 
with energy dispersive spectrometer analyser (SEM-EDS), the mineral phase study by 
XRD, the chemical composition analysis using XRD and TGA for the thermal analysis. The 
physical characterization of Perlis dolomite were determined base on bulk density and 
porosity analysis, water absorption analysis and the loss on ignition analysis. From the 
analysis, the major elements in dolomite are calcium and magnesium. The morphology 
study shows that the fracture of Perlis’s dolomite and Ipoh’s dolomite indicate brittle 
fracture and some irregular shapes grains. Determination of mineral phase are calcium-
magnesium carbonate, CaMg (CO3)2, and trigonal-rombohedral crystal system with space 
group R-3. The x-ray pattern of Perlis and Ipoh dolomite were found to be similar, which 
shows that the structures are identical. Thermal analysis using thermogravimetric (TGA) 
shows that Perlis dolomite went through two stages of decomposition when applied by high 
temperature. On first stage, it occurred at 752.54 °C followed by second stage at 930.52 
°C. Based on XRF analysis, Perlis’s dolomite contains average main compositions 31.5 % 
calcium oxide (CaO) and 22.65 % Magnesium Oxide (MgO). It also contains of metal 
oxides such as aluminium oxide (Al2O3), ferum (III) oxide (Fe2O3), silicon oxide (SiO2), and 
sodium oxide (Na2O). Bulk density for Perlis’s dolomite determined by ASTM C373 
procedure based on Archimedes principle shows the value of 2.7146 g/cm3. Perlis’s 
dolomite is a pore solid with various degrees of porosity. Results from porosity test for 
Perlis’s dolomite shows a pore percentage is 1.27 % and the percentage of loss on ignition 
28.31 %. The potentials of Perlis’s dolomite used as cheap and environmental-friendly 
alternative filler in epoxy thermoset also were studied. This experiment used Perlis’s 
dolomite as main raw material and epoxy resin as a binder using high filler loading 
composite concept. Determination of epoxy thermoset filled with Perlis’s dolomite 
characteristics covers the mechanical tests such as impact test, flexural test and tensile test. 
From the experiments, sample C shows the highest result of impact strength at 1133.33 
J/m. Flexural strength and modulus strength decrease with the decrease of filler size added 
into composite solidification, while the value of tensile strength and tensile modulus 
increases with the enhancement of filler size. The percentage of elongation before failure 
for the sample C is 4.65 % increases as the filler size decreased. The burning test in 
furnace shows the sample B gives an optimum arrangement between resin and filler. It has 
been proven by SEM micrograph which is sample B gives better interaction between filler 
and matrix. 

BAB 1 

 

PENGENALAN 

 

 

1.1 Latar Belakang Batuan di Negeri Perlis 

 

Batuan ditakrifkan sebagai agregat semulajadi yang terdiri daripada satu atau lebih mineral. 

Kajian terhadap batuan bermaksud kajian dan interpretasi secara saintifik terhadap genesis, 

evolusi dan kajian termodinamik terhadap proses pembentukan sesuatu jenis batuan.  

 

Batu reput (dolomit) adalah istilah yang diberikan oleh penduduk negeri Perlis untuk 

menamakan sejenis batuan yang berwarna cerah yang diperolehi dengan banyaknya di 

sekitar kawasan Chuping, Perlis. Batuan ini digunakan secara meluas untuk membuat 

lapisan asas jalan sebelum diturap dengan tar. Sebagai contoh, Kuari Koperasi Rimba Mas 

Padang Besar membekalkan 80 % hasil batu reputnya (dolomit) untuk kegunaan pembinaan 

lebuh raya Kuala Perlis ke Changlun. Rajah 1.1 menunjukkan gambarajah dolomit yang 

diperolehi di Kuari Kubang Tiga, Chuping Perlis. 

Rajah 1.1: Dolomit yang diperolehi di negeri Perlis 

 

Statistik awal yang diperolehi daripada Jabatan Mineral dan Geosains Malaysia (1996) 

menunjukkan bahawa negeri Perlis mempunyai simpanan batu kapur yang banyak iaitu 540 

juta tan berbanding Selangor yang lebih luas hanya 530 juta tan. Menurut laporan kutipan 

hasil bahan batuan dari sumber Jabatan Tanah dan Galian Negeri Perlis, kuantiti batu kapur 

yang dikeluarkan di negeri Perlis adalah melebihi 1 juta tan matrik setahun (Jabatan Tanah 

dan Galian Negeri Perlis, 1999). Bagaimanapun, batu kapur di sekitar Mata Ayer sesuai 

digunakan untuk industri simen manakala batu kapur yang terdapat di Kubang Tiga, 

Chuping didapati mengandungi kandungan magnesium oksida yang tinggi di mana ianya 

tidak sesuai untuk industri simen. Batu kapur jenis ini dikenali sebagai batu reput (dolomit) 

oleh masyarakat setempat. Rajah 1.2 menunjukkan peta negeri Perlis yang menunjukkan 

sumber lokasi dolomit (Jabatan Tanah dan Galian Negeri Perlis, 2004). 

Rajah 1.2: Peta lokasi sumber dolomit di negeri Perlis. 

(Jabatan Tanah dan Galian Negeri Perlis, 2004) 

 

Dolomit (batu reput) didefinasikan sebagai batuan sedimen yang terhasil daripada proses 

pemendapan sungai atau laut yang memakan masa berjuta-juta tahun. Ianya mempunyai 

lebih dari 20 peratus kandungan mineral magnesium oksida.  

 

Laporan kutipan bahan batuan dari sumber Jabatan Tanah dan Galian Negeri Perlis dari 

tahun 1999 hingga 2004 menunjukkan penurunan hasil batu reput (dolomit) yang 

dikeluarkan di negeri Perlis. Harga dolomit di negeri Perlis yang rendah menyebabkan ia 

digunakan dengan meluas dalam kerja-kerja pembinaan jalan. Kerajaan negeri menghadkan 

pengeluaran dolomit kepada industri yang menghasilkan pulangan yang setimpal dan 

berdaya maju untuk dikomersialkan. Jadual 1.1 menunjukkan laporan kutipan hasil bahan 

batuan di negeri Perlis pada tahun 1999 dan tahun 2004. 

 

Jadual 1.1 : Laporan kutipan hasil bahan batuan  
(Jabatan Tanah dan Galian Negeri Perlis, 2004) 

 
Kutipan Hasil (dalam RM) Jenis Bahan Batuan di 

Negeri Perlis 
Tahun 1999 Tahun 2004 

Batu Reput (Dolomit) 1,011,840.00 450,600.00 

Tanah 1,005,729.50 158,429.70 

Tanah Liat 182,106.75 396,737.52 

Batu Kapur 2,268,108.08 3,627,569.89 

Guano 1,419.50 212.50 

 
 

Terdapat 6 kuari yang terlibat dalam pengeluaran batu reput (dolomit) di negeri Perlis iaitu 

Kuari Koperasi Felda Rimba Mas, Kuari Konsortium Indera, Kuari Salleh bin Hassan, 

Kuari Syarikat Bersepadu, Kuari Kesuma Abadi Sdn. Bhd. dan Kuari Pertubuhan Peladang. 

Walaubagaimanapun, pengeluaran terbesar batu reput (dolomit) di negeri Perlis adalah 

daripada Kuari Koperasi Felda Rimba Mas dan Kuari Konsortium Indera, seperti mana 

ditunjukkan dalam Rajah 1.3. 

Pengeluaran Batu Reput (Dolomit) di Negeri 
Perlis Pada Tahun 2003 (mp)

Koop.Felda 
Rimba Mas , 

107,400Salleh b. 
Hassan, 13,200

Kesuma Abadi 
Sdn Bhd, 8,250

Sykt. 
Bersepadu, 

3,900
Pertubuhan 

Peladang, 150

Konsortium 
Indera, 37,350

 

Rajah 1.3 : Pengeluaran batu reput (dolomit) bagi tahun 2003 mengikut kuari 

(Jabatan Tanah dan Galian Negeri Perlis, 2003) 

 

1.2 Kegunaan Dolomit 

 

Dolomit biasanya digunakan untuk menghasilkan magnesia yang penting dalam aplikasi 

perubatan dan farmasi. Selain itu, ianya turut digunakan sebagai batu hiasan, sektor 

pembinaan serta untuk mengekstrak logam dari keraknya. Ianya juga digunakan dalam 

industri kimia untuk menghasilkan garam magnesia. Di dalam bidang pertanian, dolomit 

digunakan untuk meneutralkan keasidan tanah dan menampung kekurangan magnesium 

dalam tanah. 

 

Dolomit juga digunakan sebagai bahan tambahan magnesium dan kalsium dalam industri 

perubatan. MgCO3 iaitu sebahagian daripada struktur dolomit berfungsi sebagai sumber 

magnesium kepada mikroorganisma. Justeru itu ia digunakan sebagai bahan tambahan 

dalam baja. Oleh sebab itu juga, ia dijadikan sebagai bahan tambahan dalam makanan serta 

kandungan lazim bagi makanan kesihatan (Samtani et al., 2001). Selain itu, dolomit banyak 

digunakan sebagai bahan refraktori khususnya dalam penghasilan relau keluli. Dolomit 

juga turut digunakan dalam industri pembuatan keluli.  

 

1.3 Objektif Penyelidikan 

 

Objektif utama projek penyelidikan ini adalah untuk mengkaji ciri-ciri dolomit di negeri 

Perlis dengan melakukan analisis saiz partikel, kajian morfologi menggunakan SEM, kajian 

mineralogi menggunakan XRD, analisis komposisi kimia menggunakan XRF, analisis 

terma dan analisis sifat-sifat fizikal dolomit iaitu ujian ketumpatan pukal, ujian keliangan 

dan ujian kandungan kelembapan. Projek penyelidikan ini juga melibatkan penggunaan 

dolomit Perlis sebagai pengisi di dalam penghasilan marmar komposit. Potensi dolomit 

Perlis sebagai pengisi ini dilihat dari segi kajian morfologi menggunakan SEM, kajian sifat-

sifat mekanikal seperti ujian hentaman, ujian pelenturan dan ujian tegangan serta penentuan 

peratus pengisi dan kandungan keliangan melalui kaedah pembakaran dalam relau. Dalam 

projek penyelidikan ini, penggunaan dolomit sebagai pengisi mineral di dalam marmar 

merupakan satu kajian yang masih baru, yang mana belum ada lagi kajian mengenai 

penggunaannya di dalam produk marmar yang telah dilaporkan oleh para penyelidik. 

 

1.4 Skop Kajian 

 

Kajian pencirian dolomit ini tertumpu kepada dua jenis dolomit iaitu dolomit Perlis dan 

dolomit Ipoh. Dolomit Perlis dalam skop kajian ini diperolehi dari Kuari Kubang Tiga, 

Chuping dan dolomit Ipoh diperolehi daripada pembekal iaitu Ipoh Seramik Sendirian 

Berhad. Bagaimanapun, kajian pencirian komposit hanya melibatkan dolomit Perlis dengan 

hanya mempertimbangkan faktor saiz partikel dalam kajian ini. Saiz partikel dolomit Perlis 

adalah dalam julat 4000 µm hingga 2360 µm bagi sampel A, 2360 µm hingga 1180 µm 

bagi sampel B dan 1500 µm hingga 750 µm bagi sampel C.  

